Полацкая брацкая школа. Дзейнасць брацтваý. Адукацыя.
Мэта: пазнаёмiць вучняý з дзейнасцю брацтваý на Беларусi i дзейнасцю Полацкай брацкай школы, дапамагчы вучням зразумець яе гiстарычнае месца i ролю ý развiццi адукацыi i культуры; развiваць уменне даваць ацэнку гiстарычнага значэння разглядаемых працэсаý; выхоýваць у вучняý рысы талерантнасцi, павагу да вернiкаý розных канфесiй.
Абсталяванне: Рэлiгiя i царква на Беларусi. Энцыклапедычны даведнiк.
                             Мiнск, 2001г.

                             Архiтэктурныя помнiкi  Полацка. Мiнск, 2001г.

                              Полацк.Фотаальбом. Мiнск, 2001г.

                              Iлюстрацыi  брацкай школы.

Тып занятка: урок – канферэнцыя.
Пытаннi для абмеркавання:

1. Брацтвы на Беларусi. Iх узнiкненне, дзейнасць.

2. Полацкая брацкая школа, узнiкненне, дзейнасць. 

3. Гiстарычнае значэнне i роля брацтваý на Беларусi.
Ход занятка:

 Уступнае слова настаýнiка:
- Дзень добры! Сення мы прысутнiчаем на навуковай канферэнцыi, прысвечанай адукацыйным установам Полацка, iх гiсторыi i дзейнасцi.
Вернемся да 16 ст. i спынiмся каля муроý былога мужчынскага манастыра Богаяýлення, якi iснаваý як галоýны цэнтр праваслаýя на Полацкай зямлi з 16 ст. па 1918г. (Настаýнiк паказвае яго фатаграфiю). Мабыць, гэта не самы багаты манастыр, але з iм звязаны многiя гiстарычныя падзеi.
А вось якiя дакладна, нам раскажуць эксперты, якiя прысутнiчаюць на нашай канферэнцыi. (Вучнёýскiя паведамленнi рыхтуюцца пад кiраýнiцтвам i з дапамогай настаýнiка i могуць быць прыкладна такiмi.)
1-шы вучань. Мне хацелася б расказаць вам пра дзейнасць брацтваý. Увогуле, брацтвы – рэлiгiйна – нацыянальныя арганiзацыi беларускага i ýкраiнскага гарадскога насельнiцтва ý 16 – 18 ст. Стваралiся брацтвы звычайна пры царквах, манастырах, касцёлах або парафiях. Парафiя (ад грэч. царкоýны прыход). У iх уваходзiлi купцы, рамеснiкi, духавенства. Брацтвы займалiся рэлiгiйна – дабрачыннай дзейнасцю, распаýсюджваннем рэлiгiйнай лiтаратуры.
На Беларусi першыя праваслаýныя брацтвы ýзiнклi ý другой палове 16 ст., а ý канцы 16 – пачатку 17 ст. iснавалi ва ýсiх значных гарадах:Вiльнi, Магiлёве, Слуцку, Оршы, i, канешне ж, у Полацку. 

2-гi вучань. На фотаздымку вы бачыце манастыр Богаяýлення. У 16 ст. пры iм узнiкла праваслаýнае брацтва, якое насуперак уплыву езуiтаý разгарнула шырокую асветнiцкую дзейнасць. Брацтва адкрыла школу, тэатр, друкарню. Уся яго дзейнасць, у тым лiку i лiтаратурна-публiцыстычная, насiла хутчэй нацыянальна-патрыятычны, чым рэлiгiйны характар. Уасветнiцтве i адукацыi полацкай моладзi брацтва спрабавала супернiчаць з езуiцкiм калегiумам.

Чым яшчэ адметна гэта школа? Удругой палове 17 ст. тут жыý i працаваý  выкладчыкам знакамiты Сiмяон Полацкi. Навуку ён пачаý асвойваць менавта ý брацкай школе. Богаяýленскi манастыр часоý Сiмяона Полацкага быý драýляным. Збудаваннi, што дайшлi да нас, былi ýзведзены ý другой палове 18 ст., на сродкi рускай iмператрыцы Кацярыны ΙΙ, якая падчас вiзiту ý Полацк у 1780 г. наведала гэты манастыр. Цяпер царква Богаяýлення стала кафедральным храмам Полацка-Глыбоцкай епархii, а ý былых келлях манастыра працуе гiсторыка-культурны музей-запаведнiк, музей беларускага кнiгадрукавання i музей-бiблiятэка Сiмяона Полацкага.
3-цi вучань. Вышэйшым органам кiравання брацтваý былi сходкi. Штодзённымi справамi кiравалi "шпiтальныя" дазорцы. Праваслаýныя брацтвы актыýна выступалi супраць каталiцызму, царкоýнай унii i пратэстантызму, дамагалiся раýнапраýя для ýсiх хрысцiянскiх канфесiй, адкрывалi, школы i друкарнi.

(Вучням мэтазгодна зрабiць таблiцу з трох калонак i запiсваць асноýныя характарыстыкi трох школ.)
4-ты вучань. Але акрамя праваслаýных, iснавалi яшчэ i каталiцкiя брацтвы. Першапачаткова Яны былi звязаны з касцёлам горада, але потым сталi ýтварацца амаль пры кожнай парафii. Падпарадкоýвалiся брацтвы бiскупу той епархii, на тэрыторыi якой знаходзiлiся. Кiраýнiцтва каталiцкага брацтва складалася з рэктара, дырэктара i арбiтра. У кожным брацтве былi свае малiтоýнiкi, братчыкi рэгулярна збiралiся на сесii, дзе выбiралi сваё кiраýнiцтва, прымалi новых членаý. Угарадах ВКЛ дзейнiчалi таксама каталiцкiя арцыбрацтвы (архiбрацтвы) – аб´яднаннi некалькiх брацтваý. Найбольш вядомае з iх – арцыбратства св. Ганны, якое дзейнiчала ý межах РП.
5-ты вучань. Разам з тым, iснавалi яшчэ i унiяцкiя брацтвы, якiя ýзнiкалi пры пабудаваных у 17 – 18 ст. унiяцкiх цэрквах i манастырах. У 17 – 18 ст. большасць нацыянальна-рэлiгiйных арганiзацый на Беларусi адносiлася да унiяцкiх брацтваý, бо 75 % насельнiцтва належала да унiяцкай царквы. Кантроль за дзейнасцю брацтва ажыццяýляý епiскап. Галоýнай мэтай гэтых брацтваý была рэлiгiйная i асветнiцкая дзейнасць. Ладзiлiся агульныя маленнi, пахаваннi нябожчыкаý, святочныя абеды. Выдавалiся нават пенсii старым i нядужым "братам", iх удовам i сiротам, аказвалася грашовая дапамога людзям, што не належалi да брацтваý, ахвяравалiся сродкi на ýтрыманне вязняý у астрогах. Лiтаратура, якой карысталiся члены унiяцкiх брацтваý, выдавалася на беларускай i царкоýнаславянскай мовах. Такiм чынам, унiяцкiя брацтвы зрабiлi значны ýклад у развiццё беларускай нацыянальнай культуры.
Настаýнiк. А цi ведаеце вы, што полацкае Богаяýленскае брацтва было арганiзавана па дэмакратычнаму прынцыпу, а  ýсе вучнi карысталiся аднолькавымi правамi? Я прапаную вам зрабiць таблiцу з дзвюх калонак i параýнаць працэс навучання ý полацкай брацкай школе з навучаннем у вашай школе. 
6-ты вучань. Пытаннi школы вырашалiся на сходах большасцю галасоý. Для арганiзацыi работы школы брацтва выбiрала  2 – 3 братчыкаý, якiя аказвалi дапамогу, ажыццяýлялi кантроль за дзейнасцю школы. Школа была бессаслоýнай. Тут вучылiся дзецi рамеснiкаý, сялян, гарадской беднаты i нават дваран. 

Вялiкая ýвага ýдзялялася мовам. Вывучалiся славянская, грэчаская, лацiнская мовы, а з прыходам Сiмяона Полацкага – i беларуская. Вучнi знаёмiлiся з прыродазнаýствам, вывучалi фiзiку, фiласофiю. Арыфметыка i геаметрыя выкладалiся разам. Сiмяон Полацкi зрабiý больш насычанымi курсы геаметрыi i астраномii, фiласофii i логiкi. Не была забыта i музыкальная адукацыя, асаблiва царкоýныя спевы. Гiсторыi, як прадмета, не было, а гiстарычныя факты служылi дадаткам да iншых прадметаý. 
7-мы вучань. Вучнi прыходзiлi ý школу i пакiдалi яе ý пэýны час. Ранiцай настаýнiк рабiý пераклiчку, выяýляý прычыну адсутнасцi. Усе вучнi па чарзе выконвалi розныя абавязкi: падмяталi падлогу, распальвалi печку, насiлi ваду. У суботу праводзiýся ýрок маралi, а таксама паýтаралi пройдзенае за тыдзень. Пры школе iснаваý тэатр, якiм кiраваý Сiмяон Полацкi. Ён пiсаý для яго п´есы, рабiý iх пастаноýкi. Настаýнiкамi школы былi наёмныя людзi брацтва, якiя знаходзiлiся на атрыманнi: атрымлiвалi ежу, грошы, адзенне. Памiж настаýнiкамi i вучнямi iснавалi добразычлiвыя адносiны. Але ý канцы 1660 гадоý па патрабаванню унiятаý школа была зачынена.
Настаýнiк. Дзякуй за такую цiкавую iнфармацыю. У заключэнне хацелася б колькi слоý сказаць пра ролю брацтваý i брацкай школы на Полакай зямлi. Па-першае, брацтвы адыгралi значную ролю ý пашырэннi i дэмакратызацыi адукацыi, лiтаратуры, музыкi, iканапiсу, кнiгадрукавання, дойлiдства, школьнага тэатра. Яны мелi значны ýплыý на магiстраты некаторых гарадоý. Братчыкамi праваслаýных брацтваý былi дзеячы беларускай i ýкраiнскай культуры, у тым лiку С. Зiзанiй, М. Сматрыцкi, С. Собаль i iнш. Акрамя таго Полацкая брацкая школа адыграла важную ролю ý падрыхтоýцы пiсьменных людзей, выхоýваючы iх па прынцыпах грамадзянскай адказнасцi перад народам. Наша канферэнцыя завершана. Усiм, хто прысутнiчаý i прымаý удзел у гэтай канферэнцыi, вялiкi дзякуй. Да пабачэння! 

